
____________________________________________________________
Félagsmálaráðuneytið

Heilbrigðis- og tryggingamálaráðuneytið

Fréttatilkynning
Dagsetning: 21. júlí 2006

Samkomulag um meðferðarstarf ungs fólks
Listsköpun nýmæli í meðferð ungmenna

Magnús Stefánsson, félagsmálaráðherra, og Siv Friðleifsdóttir, heilbrigðis- og tryggingamálaráðherra, undirrituðu í dag samkomulag við samtökin Ný leið um að sjá um meðferðarstarf fyrir ungt fólk með áhættusama hegðun og geð- og hegðunarraskanir. Verkefnið kallast Lífslist.

Í samkomulaginu felst að Ný leið ehf. Býður ungu fólki á aldrinum 15–18 ára upp á þann kost að stunda listsköpun og þjálfun í samskiptum og lífsleikni í því skyni að minnka líkurnar á áhættusamri hegðun. Verkefnið tekur til hóps ungmenna á höfuðborgarsvæðinu og víða um land og stendur til ársins 2008. 

Gert er ráð fyrir að allt að 15 ungmennum standi þessi úrræði til boða á hverri önn á höfuðborgasvæðinu og 15 – 20 manns utan höfuðborgarsvæðisins. Ný leið ehf. mun sjá um verkefnið á höfuðborgarsvæðinu en á landsbyggðinni verður unnið í samráði við viðkomandi ungmennahús. Náið samstarf verður við Rauða kross Íslands.
Lífslistin er skipulagt sem sjálfstyrkjandi nám sem felur í sér fjóra meginþætti:

1. Listnám þar sem sköpunarkraftur unglinga er virkjaður til að byggja þá upp
2. Vellíðan án vímuefna (e. natural highs) þar sem ungmennum er kennt að láta sér líða vel án vímuefna 

3. Hópmeðferð þar sem hugrænni atferlismeðferð er beitt til að kenna unglingum nýjar leiðir til að bregðast við erfiðum aðstæðum og auka félagslega færni þeirra
4. Sjálfsstyrking þar sem unglingunum er hjálpað að draga fram mátt sinn og megin
Lífslistin byggist á erlendri fyrirmynd sem nefnist „Project Self Discovery and Natural Highs“. Verkefnið var undirbúið með stuðningi félagsmálaráðuneytis, heilbrigðis- og tryggingamálaráðuneytis, Forvarnasjóðs og Minningarsjóðs Margrétar Björgólfsdóttur. Reynslan af svipuðum verkefnum þykir góð og hafa rannsóknir sýnt að meðferðarúrræði, sem ekki fela í sér stofnanavistun, gagnast unglingum með hegðunarvandamál betur en að vist og meðferð á stofnun. 
Stýrihópur fagmanna verður þeim til halds og trausts sem bera ábyrgð á verkefninu. Formaður hans er Páll Biering, sérfræðingur á Rannsóknastofnun HÍ í hjúkrunarfræði, en aðrir nefndarmenn eru Guðberg K. Jónsson, Rannsóknastofu HÍ um mannlegt atferli, Héðinn Unnsteinsson, sérfræðingur hjá Alþjóðaheilbrigðismálastofnuninni, Harvey Milkman, prófessor í sálarfræði við Denver-háskóla, auk tilnefndra fulltrúa félagsmálaráðuneytis og heilbrigðis- og tryggingamálaráðuneytis.

Félagsmálaráðherra og heilbrigðis- og tryggingamálaráðherra leggja áherslu á mikilvægi öflugra forvarna þar sem ríki, sveitarfélög, hagsmunaaðilar, fjölskyldur og einstaklingar taka höndum saman og leggja þeim ungmennum lið sem kjósa sér betri framtíð. Samkomulag félagsmálaráðuneytis, heilbrigðis- og tryggingamálaráðuneytis og Nýrrar leiðar er leið til að koma til móts við þessi ungmenni.

